
tíðindi

– Tað sentrala hjá okkum 
eru tær stóru altjóða kon­
sertirnar á Vágsbøi, men vit 
vilja eisini bjóða fólki nógv­
an fjølbroyttan tónleik, und­
irhald, mat og annað. Og vit 
hava øll árini lagt stóran dent 
á, at børnini og familjurnar 
eisini hava góð tilboð á 
Summar Festivalinum, sigur 
hann.

Summar Festivalurin 
byrjar hósdagin og heldur 
fram til sunnunáttina, men 
hesar dagarnar upp undir 
festivalin verður hitað upp 
við sonevndari Summarviku, 
har ymisk tiltøk verða hildin 
í Klaksvík – eitt nú konsert 
á vágni, altjóða sálmakvøld 
í Christianskirkjuni, lista­
framsýningar og annað.

– Nógv fólk koma til 
Klaksvíkar tíðliga í vikuni, 
og tí vilja vit bjóða teimum 
og øllum teimum, sum 
búgva í Norðoyggjum nøkur 
áhugaverd tiltøk dagarnar 

upp undir festivalin. Vit 
vilja gjarna hava ein livandi 
og hugnaligan bý alla hesa 
vikuna, sigur Erik Biskopstø.

Fyrsta konsertin á Summ­
ar Festivalinum verður hós­

kvøldið um 19-tíðina, og sein­
asti bólkur á skránni er Páll 
Finnur Páll, sum spælir kl 
02:45 leygarkvøldið.

Vænta 10.000 fólk á Summar Festivalin
Á Vágsbøi verða stóru konsertinar hildnar, og í ár skulu eitt nú Toto og Lukas Graham á pallin har

 Mynd: Anton Højgaard

Amerikanski 
rockbólkurin 
Toto hevur yv­
irlivað øll tíð­
arrák og fær 
framúr ummæli 
fyri konsertir 
seinastu tíðina

Sera stórur spenningur er 
um konsertina hjá Toto 
á Vágsbøi leygarkvøldið. 
Amerikanski rockbólkurin 
telist millum risarnar í 
tónleikasøguni, og teir eru 
framvegis sera væl fyri at 
spæla live.

Seinastu tíðina hava 
ummælarar róst Toto til 
skíggja fyri framførsl­
ur ymsastaðni í Europa. 
Bólkurin spælir melodiøs­
an rock, hann spælir allar 
teir kendu sangirnar, og 
so spæla so framúr væl 
saman.

Fyri føroyingar er eisini 
talan um eina heilt serliga 
vitjan, tí føroyingar hava 
lurtað sera nógv eftir 
Toto gjøgnum tíðina, og 
yngra ættarliðið kennir 
eisini klassikarnar sum 
Africa, Hold The Line og 
Rosanna. 

Yvirliva tíðarrák
Sum aðrir av legendarisku 
rockbólkunum hevur 
Toto verið ígjøgnum nógv 

síðani byrjanina. Teir hava 
skift tónleikarar og havt 
onkran steðg, men bólk­
urin hevur yvirlivað øll 
tíðarrák og allar kreppur 
og er framvegis virkin og í 
sera góðum formi. Toto er 
kent fyri at spæla framúr 
væl live, og soleiðis er tað 
framvegis. Tí skulu før­
oyingar rokna við einari 
konsert við bólki í topp­
formi, sum kann spæla 
ein rockklassikara fyri og 
annan.

Bólkurin telur tó fram­
vegis fleiri av teimum, 
sum fyri 40 árum síðani 
slóðaðu fyri við fyrstu 
útgávuni. Steve Lukater, 
David Paich, Steve Porcaro 
og Joseph Williams eru 
høvuðsmenninir, sum 
borga fyri einum væl 
gjøgnumførdum rock-
kvøldi við nøkrum av heilt 
stóru løgunum frá rock-
søguni.

Longu frá byrjan var 
talan um framførslur við 
sera høgum tekniskum 
støði. Einstøku limirnir 
hava ofta verið nýttir sum 
studio-musikarar hjá eitt 
nú Michael Jackson, Elton 
John, Bruce Springsteen 
og Madonna, og tí er 
øll orsøk at rokna við 
eini tónleikauppliving í 
serstakliga høgum flokki.

Konsertin við Toto 
verður á Vágsbøi 
leygarkvøldið kl 22:00.

Toto í stórformi 

Leygarkvøldið spælir amerikanski superbólkurin 
Toto á Vágsbøi

Tjaldplássið er útselt
Øll tjaldplássini á Summar 
Festivalinum eru nú seld 

Summar Festivalurin 
boðar nú frá, at tjaldingin á 
festivalinum er útseld.

Seinastu árini hevur 
Summar Festivalurin bjóð­
að fólki at gista í tjaldbygd­
ini, sum liggur mitt á festi­
valøkinum. 

– Tjaldplássið hevur ver­

ið sera væl umtókt, og í ár 
hevur forsølan verið so góð, 
at vit nú hava selt øll pláss­
ini, sigur Ragnhild Ellings­
gaard, sum stendur fyri 
tjaldplássinum.

Tjaldbygdin á Summar 
Festivalinum letur alment 
upp hósdagin kl. 15.00. Fyri­
reikaranir bjóða nú fólki 
at seta tjøldini upp miku­

kvøldið frá kl. 19.00, men tað 
verður upp á egna ábyrgd, 
tí einki annað verður op­
ið á tjaldplássinum miku­
kvøldið, og einki vaktarhald 
verður fyrr enn hósdagin.

Tey, sum vilja vitja tjald­
bygdina, meðen festival­
urin er, kunnu framvegis 
keypa sær atgongd, men tey 
kunnu ikki gista á økinum.


